
Immap naqqani aatsitassarsiortoqannginnissaa siunertaralugu Naalakkersuisut 

inatsisilioqqullugit Inatsisartut alajangiiffigisassaattut siunnersuut 

(Inatsisartunut ilaasortaq, Pipaluk Lynge, Inuit Ataqatigiit) 

 

Siullermeerneqarnera 

 

Naleqqammiit siunnersuuteqartumut, Pipaluk Lynge, Inuit Ataqatigiinneersumut, 

siunnersuutaanut qujaniarpugut. 

 

Siunnersuummi sammisassarput pisariitsuunngilaq. 

Ernummateqarnermik paasinartumik tunngaveqarpoq – ernummatillu taanna Naleqqamiit 

aamma avitseqatigaarput. Tassami uani oqallisigineqartut aatsitassarsiornermuinnaq 

tunnganngillat.  

Oqartussaanermut aamma tunngavoq. 

Aqutsinermut aamma tunngavoq. 

Kikkut iluanaaruteqartussaaneranut aamma tunngavoq. 

Pingaarnertullu: imartatsinnut tunngavoq – tassa inuuniarnitsinni tunngaviusoq 

oqaluuseraarput. Imartagut inuiattut kinaassutsitsinnut ataqatigiittoq. 

 

Siunnersuuteqartup nammineq pingaaruteqarluinnartumut tikkuussivoq:  

ilisimasagut annikippallaarput. Misissuinerit amigarput.  

Immap naqqani aatsitassarsiornerup nerisaqaqatigiinnermut qanoq sunniuteqarsinnaanera 

naluarput.  

Piniagaanut sunniutit suut kinguneqartinneqarsinnaanersut naluarput. 

 

Allannguutillu annikinnerusut, soorlu nipit piniarfinnut sunniuteqartartut, ajornartorsiutinik 

pilersitsisinnaasut ilisimareerparput. 

 

Soqutaalluanngitsuunngilaq.  

 

Kisianni unneqqarittariaqarpugut aamma. Siunnersuummi sammisarput 

avatangiisitsinnuinnaq kisiat tunnganngilaq. Aamma politikkimut aningaasaqarnermullu 

tunngavoq. 

 

Aatsitassagut nalii kikkut iluanaarutigissavai? 

Ullumikkut inissisimanerput tassa imaappoq, aatsitassarsiornermik ammaassigutta -aamma 

immap naqqani – taava uagut nammineq kisiartaalluta tamakkiisumik 

iluanaaruteqarfiginavianngilarput. Namminersorneq pillugu Inatsit naapertorlugu 

aatsitassarsiornerminngaanniit isertitat bloktilskud-iminngaanniit ilanngaatigineqartarput.  

Tassa imaappoq, aningaasat isertitagut affai Danmarkimut ingerlaqqittarput. 

Navianartorsiortitsineq uagut tigummisarparput. Kingunerisassat uagut nammattarpagut. 

Kisianni iluanaarutit avinneqartarput. 

Tamanna taartisilluarnerunngilaq. 

 

Naleqqamiit taakkartortagarput tassaavoq Danmarkip nunarput ukiut hunnorujut arlallit 

sinnerlugit aatsitassarsiornikkut iluanaarutigereernikuuaatigut.  

Orsugiaq pillugu oqaluttuaq qiviaannartigu. 

Aatsitassarsiornerminngaanniit isertitat Danmarkimut affai tunniussallugit 

naapertuilluartutut isiginngilarput.  

 

Taamaattumik Naleqqamiit tunngavigut ersaripput. 

 

Aatsitassarsiorneq akerlerinngilarput.  

Kisianni aatsitassarsiorneq nammineq aqutsisinnaaffiginngisarput, ilisimasaqarfiginngisarput 

naliillu tamakkerlugit pissarsiaqarfiginngisarput akerleraarput. 

 

Siunnersuuteqartup ernummatai paasinarluinnarput. 

Takusinnaavarpummi nunat allat, soorlu Norge, immap naqqani aatsitassarsiornermut 

soqutiginninnerat annertusiartortoq – ilaatigut nunatta imartaata eqqaani. 

 

Silap pissusiata allanngoriartornera ilutigalugu immap kissatsikkiartornera aamma 

takusinnaavarput. Uumasut ingerlaartarnerisa allanngoriartorput. Avatangiisit tatineqarput.  

 

Oceans North Kalaallit Nunaat aamma oqaatigivaat immap naqqani aatsitassarsiorneq 

suliffissuaqarfiusoq misileraaffiusoq. Oceans North Kalaallit Nunaat ataatsimeeqatigigakkit 

erseqqissarpaat aarlerinartoqartoq.  

Aarlerinartut ersarippunngooq iluaqutissartaalu ersarinngillutik. 

Ilisimasariikkagut tassaappunngooq immap naqqani aatsitassarsiornermi maskiinat 

atorneqartartut immap naqqata ilusaanut iluarsineqarsinnaanngitsumik ajoqusiisartut 

aamma immap naqqani uumasut uumaffiinut aserorterisartut.  

Akuutissanik toqunartulinnik aamma pilersitsisarpoq toqunartuutilillu taakku uumasunut 

naggataatigullu aamma inunnut ingerlaqqittarlutik. 

Tassa immap naqqani aatsitassarsiornerup kingunerisinnaasai 

imaanaanngitsorujuusinnaapput. 

 

Immap naqqa nunarsuarmi uumasoqatigiit ataqatigiinnerinut 

ilisimasaqarfigineqannginnerpaanut ilaapput. 

Ilisimasaqarpallaanngitsugut ilisimavarput! Kisianni ilisimasariikkagut aallaavigalugit 

takusinnaareerparput aarlerinartut amerlasinnaasut.  

Immap naqqa pillugu ilisimatuut mianersoqqusipput immap naqqani aatsitassarsiornerup 

pilersinneqaqqissinnaanngitsunik ajoqusiisinnaagamik. 

Tamanna eqqumaffigisariaqarparput.  

 

Naleqqamiit aatsitassarsiorneq akerlerinngilarput. 

Kisianni aatsitassarsiorneq inuiattut aningaasaqarnermut tunngavigisatsinnut 

aarlequteqartoq akerlerivarput. 

 

Aalisarneq piniarnerlu inuussutissarsiutiinnaanngillat. 

Aningaasaqarnermut tunngaviupput. 

Nerisassanik isumannaallisaanermut tunngaviupput. 

Kulturitsinnut kinaassutsitsinnullu tunngaviupput. 

 

Piniagassagut allanngoriasaarsinnaanerat tammarsinnaanerallu imaannaanngitsumik 

sunniuteqarsinnaapput. Piniarneq aalisarnerlu annikillippata ajoquserneqarpataluunniit 

ulluinnarni inuuneq allanngoriasaarsinnaavoq. 

 

Piffissami sivikitsuinnarmi aningaasatigut immaqa iluanaaruteqarsinnaavugut, aap. 

Kisianni annaasagut utertinneqarsinnaannginnerat naatsorsuutigineqarsinnaalluni. 

 

Paasissutissat ilisimasallu taamak amigartigippata taava Naleqqamiit nunatsinni immap 

naqqani aatsitassarsiorneq akuerinavianngilarput. 

 

Nunani allani mingutsitsineq ukiorpassuarni annertunikuuvoq. Tamannalu aamma silap 

pissusiata allanngoriartornera kingunerisimavaa. Tamakkullu mingutsitsinerit nunani allani 

pisut uagut aqussinnaanagit nalunngereerpagut. 

Tamakku aqussinnaanngisagut pissutigalugit inuunerput allanngoriasaartarpoq.  

Takusiummi assersuutitut nannut aammalu aarluit timimut ulorianartunik akuutinik 

ulikkaalernikuummata siunnersorneqartarpugut tamakku nerinaveersaassagigut. 

Tassa kalaallinut piviusoq. 

Naleqqamiit oqaatigisariaqarparput Naalakkersuisut aatsitassarsiornermut inatsisilioreertut. 

Aatsitassarsiornermut Inatsimmilu ilanngunneqareerpoq aatsitassarsiorusullutik 

qinnuteqartoqarpat taava avatangiisinik nalilersuisoqaqqaartariaqarpoq.  

Aamma inuiaqatigiinni piujuartussamik iluaqutaasumik sunniutaasussanik nalilersuineq 

pisussaavoq.  

Nalilersuillunilu nassuiaammik aatsaat suliarinnittoqareerpat Naalakkersuisut 

akuerisussaavaat.  

Naalakkersuisullu nalilersuineq kingorna aatsitassarsiorneq akuerissallugu 

pisussaaffiginngilaat. Itigartissinnaavaat. 

Assinganillu aamma qinnuteqartut nalilersuineq kingorna aatsitassarsiussallutik 

pisussaaffiginngilaat. 

Taamaammat Naleqqamiit taamatut inatsiliussalluni pisariaqartutut isiginngilarput. 

 

Naalakkersuisut takoreerpagut olie-moratorie, tassa uuliasiortoqannginnissaq Inatsisartut 

avaqqullugit atuutilertinnikuugaat.  

Aamma immami itisuumi aatsitassarsiortoqanngikkallarnissaq atuutilersinnikuusaat 

atuutileqqissinnaavaat. Periarfissaareerpoq. 

Naalakkersuisoqatigiit taamaaliorniarunik taamaaliorsinnaapput.  

 

Naleqqamiit ersarissumik oqaatigereerparput immap naqqani aatsitassarsiorneq 

imartatsinnut avatangiisitsinnut inuiaqatigiinnullu kingunerluuteqassappat taava 

akuerinavianngilarput. 

Nunatsinni aningaasaqarnikkut tunngavigisarput – pingaartumik aalisarneq – 

illersorneqassaaq. Taakku Naleqqamiit pilliutiginavianngilagut. 

 

Teknologi ineriartortuaannarpoq. Taamaammat siunissami nalileeqqittussaavugut 

apeqqutaalluni teknologi sumut killissimanersoq. 

Mingutsitsinngitsumik piiarneqarsinnaappat aatsaat Naleqqamiit akuerisinnaalissavarput.  

Naleqqamiit oqartarpugummi qaqqat qimaanavianngillat.  

Aatsitassagut aallarnavianngillat. 

Kisianni immap naqqani aatsitassarsiorneq kingunerluuteqassappat taava aalisakkat 

qimaassapput.  

Tamannalu Naleqqamiit akuerinavianngilarput. 

Sineriapput nammataa pilliutiginavianngilarput. 

 

Taamaammat ilisimasaqarnerusariaqarpugut.  

 

Tuaviortumik aatsitassarsiorneq akuersaanngilarput. Qaqqammi qimaanavianngillat. 

Ilisimasaqarluarneq namminerlu aqutsilluarneq pingaarnerpaatippagut. 

Aamma erseqqissumik oqariartuutigaarput: 

Nunatta pisuussutai nunatsinni innuttaasunut iluaqutaassapput.  

 

Qujanaq. 


